
janúar - Alþingi Umhverfis- og samgöngunefnd

Með þessu minnisblaðið svarar ráðuneytið fyrirspurn umhverfis- og samgöngunefndar, dags. 27. 
janúar 2023. Í fyrirspurninni er vísað í fréttatilkynningu ráðuneytisins „Samstarf við 
ríkislögreglustjóra um aukið netöryggi og vernd barna“, dags. 25. janúar 2023. Óskað var eftir 
upplýsingum um þá fjóra samninga sem ráðherra gerði við ríkislögreglustjóra. Einnig var sérstök ósk 
um upplýsingar um þann samning sem lýst er með eftirfarandi hætti í fréttatilkynningunni: „Komið 
verður í kring stafrænum tæknilausnum til að tryggja að börn geti notað netið á hátt sem samrýmist 
rétti þeirra til verndar gegn skaðlegu efni og einnig svo þau geti nýtt tjáningarfrelsi sitt og möguleika 
stafrænnar tækni í leik og starfi.“, m.a. hvað átt er við með stafrænum tæknilausnum.

Samningarnir fjórir ná til eftirfarandi aðgerða í aðgerðaáætlun stjórnvalda í netöryggi 2022-2027:

Auka vernd barna á netinu
Um er að ræða heildstæð viðbrögð við þeim hættum á netinu sem börnum á Íslandi steðjar að.
Markmið aðgerðarinnar, sem fyrirspurn nefndarinnar vísar sérstaklega í, er að tryggja að börn geti 
bæði notað netið með þeim hætti sem samrýmist rétti þeirra til verndar gegn skaðlegu efni og nýtt 
tjáningarfrelsi sitt og möguleika stafrænnar tækni í leik og starfi .

Aðgerðin felst í að koma á fót stafrænum tæknilausnum, þróun og uppsetningu á aðgengilegri 
tilkynningagátt og upplýsingamiðlun  . Lykilafurðir aðgerðarinnar verða þrjár:

1. Aldurstengd aðgangsstýring að klámefni á netinu (að breskri og franskri fyrirmynd)
2. Upplýsingar um úrræði fyrir þá sem leita að barnaníðsefni á netinu (að norskri fyrirmynd),
3. Tilkynningagátt um barnaníðsefni á netinu verði endurskoðuð og veiti upplýsingar um úrræði 

og aðstoð fyrir gerendur og þolendur (að sænskri fyrirmynd).

Gert er ráð fyrir að lykilafurðirnar þrjár verði gerðar aðgengilegar almenningi í janúar 2025.

Styrkja tæknilega getu lögreglunnar við rannsónir á barnaníðsefni
Markmið aðgerðarinnar er að styrkja tæknilega getu lögreglunnar til þess að rannsaka barnaníð á 
netinu með gæði og skilvirkni slíkra rannsókna að leiðarljósi. Í samstarfi við íslenska 
nýsköpunarfyrirtækið Videntifier verður útbúið sérsniðið gagnavinnslukerfi sem auðveldar sjálfvirka 
skoðun á efni sem er tilkynnt sem barnaníðsefni. Verkferlar verða samhæfðir við greiningarviðmið 
annarra ríkja og úrræði á vegum Europol og Interpol verða betur nýtt til upplýsingamiðlunar í 
barnaníðsmálum. Horft verður til aðgerða sem bresk stjórnvöld hafa gripið til og íslenskum 
lögreglumönnum gefið færi á frekari þjálfun erlendis.

Umfang aðgerðarinnar felst í kaupum á tækjabúnaði, þjálfun hugbúnaðar og starfsfólks, setningu og 
innleiðingu á nýju verklagi.

Afurð aðgerðar er nýr og endurbættur tæknibúnaður og endurskoðaðir verkferlar til rannsókna á 
barnaníðsmálum. Áætlað er að nýr hugbúnaður og verklag verði komið til framkvæmdar í lok árs 



2023.

Auka fræðslu innan réttarvörslukerfisins um netglæpi
Afbrotum sem eru tæknistudd eða tækniháð hefur fjölgað í takt við tækniframfarir. Aðgerðin felur í 
sér að hækka færnistig réttarvörslukerfisins til þess að takast á við brot af þessu tagi með það að 
leiðarljósi að bæta réttaröryggi borgaranna. Horft verður til allra þátta réttarvörslukerfisins, lögreglu, 
ákæruvalds og dómstóla. Hvað varðar lögreglu verður nálgunin þríþætt: í gegnum lögreglunám við 
HA, með reglubundinni fræðslu og þjálfun fyrir almenna lögreglu í gegnum Mennta- og 
starfsþróunarsetur lögreglunnar og markvissa þjálfun fyrir rannsóknarlögreglumenn í samvinnu við 
erlend lögreglulið og fagaðila. Ákærendur munu fá sérstaka þjálfun í að nota stafræn 
rannsóknarúrræði, auk þess sem ákærendur og dómarar munu fá aðgang að reglubundinni þjálfun og 
fræðslu um stafræn brot og gagnavernd. Aðgerðin felur einnig í sér að koma af stað virku samstarfi 
við háskólana og fagfélög á borð við Lögmannafélagið, Ákærendafélagið og Dómarafélagið í 
tengslum við þá fræðslu.

Markmið verkefnisins er að auka skilning á netglæpum, hæfni til þess að rannsaka netglæpi, hæfni til 
þess að saksækja mál sem felast í netglæpum, og auka skilning dómara á netglæpum. Annað markmið 
verkefnisins er að stuðla að samræmdum vinnubrögðum, styttri rannsóknartíma og skilvirkni við 
rannsókn stafrænna brota, sem ætti að skila sér í betri afköstum kerfisins til þess að takast á við afbrot 
almennt.

Afurðir aðgerðarinnar verða reglubundin fræðsla sem verður aðgengileg fyrir viðkomandi fagstéttir í 
samstarfi við viðeigandi aðila á öllum stigum réttarvörslukerfisins. Áætlað er að framkvæmd aðgerða 
verði lokið í janúar 2024.

Endurmat á skipulagi lögreglunnar til að takast á við netbrot
Til þess að efla forvarnar- og rannsóknarstarf tengd netglæpum verður kortlagt hvernig lögreglan 
tekur á net- og tölvubrotum með sérstaka áherslu á barnaníð, fjársvik í gegnum netið og net- og 
tölvuárásir. Á grundvelli kortlagningarinnar verða úrbótatækifæri greind og tillögur gerðar að 
úrbótum sem hafa það að markmiði að stuðla að markvissri og vandaðri meðferð tölvubrota í 
réttarkerfinu. Bæði verður horft til innlendra og alþjóðlegra þátta varðandi starfsemi lögreglu og 
ákæruvalds. Sérstaklega verður tekið til skoðunar hvernig fyrsta stigs forvörunum til almennings 
verður háttað til lengri tíma litið, m.a. í samstarfi við CERT-IS teymið. Einnig verður tekið til 
skoðunar hvernig aðgengi almennings og þá sérstaklega einstaklinga og smærri fyrirtækja er að því að 
tilkynna um og/eða kæra tölvubrot til lögreglunnar.

Markmið aðgerðarinnar er að tryggja vandaða og samræmda meðferð netbrota hjá lögreglunni, með 
skilvirkni og gæði að leiðarljósi. Áætlað er að endurmati ljúki í september 2023.

Þessi aðgerð er í samræmi við áherslu stjórnarsáttmála ríkisstjórnarinnar um að efla forvarna- og 
rannsóknastarfi vegna netglæpa. Netglæpir og aðrar stafrænar ógnir fara ört vaxandi og því mikilvægt 
að efla getu lögreglunnar í að takast á við þá þróun .


